
შესავალი 

 
გლობალური ეკონომიკის განვითარებაში მომსახურების სექტორის მუდმივად 

მზარდი მნიშვნელობიდან გამომდინარე მომსახურებით საერთაშორისო ვაჭრობის  

შესახებ სრულყოფილი სტატისტიკური მონაცემების არსებობას დიდი მნიშვნელობა აქვს 

საქართველოს ეკონომიკისათვის. აღნიშნულ სტატისტიკას იყენებს როგორც ქვეყნის 

ხელისუფლება, ისე სხვადასხვა საერთაშორისო ორგანიზაციები ქვეყნის ეკონომიკური 

ზრდის მონიტორინგის და ქვეყნის კონკურენტუნარიანობის დადგენისათვის. გარდა 

ამისა, აღნიშნული მონაცემები საჭიროა საგადასახდელო ბალანსის და ეროვნულ 

ანგარიშთა სისტემის შესადგენად. 

საქართველოში მომსახურებით საერთაშორისო ვაჭრობის სტატისტიკა წარმოებს 

საერთაშორისო სტანდარტების შესაბამისად და ეფუძნება საერთაშორისო 

ორგანიზაციების მიერ შემუშავებულ შემდეგ მეთოდოლოგიას: „მომსახურებით 

საერთაშორისო ვაჭრობის სტატისტიკის სახელმძღვანელო, 2010“ (გაერო, ევროსტატი. სსფ, 

ეთგო, ვაჭრობის მსოფლიო ორგანიზაცია) და „საგადასახდელო ბალანსისა და 

საერთაშორისო საინვესტიციო პოზიციის სახელმძღვანელო“ (სსფ, მე-6 გამოცემა, 2008 წ.). 

სტატისტიკური გამოკვლევის კითხვარი „მომსახურებით საერთაშორისო ვაჭრობა“ 

და მისი შევსების ინსტრუქციაც საქსტატის მიერ შედგენილია აღნიშნული 

მეთოდოლოგიების მიხედვით. კითხვარის შემუშავებაში მონაწილეობდნენ დანიის 

სტატისტიკის სამსახურის ექსპერტები ევროკავშირის „Twinning“-ის პროექტის 

„საქართველოს სტატიტიკის ეროვნული სისტემის შესაძლებლობების განვითარება“ 

ფარგლებში.  

ტერმინთა განმარტებები 

 

მომსახურებით საერთაშორისო ვაჭრობა არის მომსახურებით ვაჭრობა ქვეყნის 

რეზიდენტებსა და არარეზიდენტებს შორის და მოიცავს ისეთ შესყიდვებსა და გაყიდვებს, 

რომელიც არ უკავშირდება ფიზიკური საქონლით ვაჭრობას. 

მომსახურების ექსპორტი - რეზიდენტების მიერ არარეზიდენტებისათვის 

სხვადასხვა სახის მომსახურების გაწევა. 

მომსახურების იმპორტი - რეზიდენტების მიერ არარეზიდენტებისაგან სხვადასხვა 

სახის მომსახურების მიღება.  

რეზიდენტები _ ინდივიდუალური პირები, შინამეურნეობები, საწარმოები და 

სხვა ორგანიზაციები, მათ შორის, უცხოური საწარმოებისა და ბანკების ფილიალები 

და შვილობილები, რომლებიც იმყოფებიან, ფლობენ უძრავ ქონებას, საქმიანობენ ან 

აპირებენ საქმიანობას საქართველოს ეკონომიკურ ტერიტორიაზე ერთი წლით ან მეტი 

ხნით, ანუ მათი ეკონომიკური ინტერესების ცენტრი საქართველოშია (მიუხედავად 

იმისა, საწარმოში წილის მფლობელები არიან თუ არა საქართველოს მოქალაქეები). 

 არარეზიდენტები _ ინდივიდუალური პირები, შინამეურნეობები, საწარმოები და 

სხვა ორგანიზაციები, ქართული საწარმოების ფილიალებისა და შვილობილი კომპანიების 

ჩათვლით, რომელთა საცხოვრებელი, განთავსების ან საქმიანობის ადგილი მდებარეობს 

საქართველოს ეკონომიკური ტერიტორიის ფარგლებს გარეთ. 

ეკონომიკური ტერიტორია მოიცავს მოცემული ქვეყნის გეოგრაფიულ ტერიტორიას, 

კუთვნილი კუნძულების, საჰაერო სივრცის, ტერიტორიული წყლების და 

ექსტერიტორიული ანკლავების ჩათვლით დანარჩენ მსოფლიოში, რომლებიც ფიზიკურად 

მდებარეობენ სხვა ტერიტორიებზე. ეკონომიკური ტერიტორია მოიცავს აგრეთვე 

მოცემული ქვეყნის მთავრობის კონტროლის ქვეშ არსებულ სპეციალურ ზონებს, 

როგორებიცაა თავისუფალი სამრეწველო და სავაჭრო ზონები. ასევე, ოფშორული და 

ფინანსური ცენტრები, სადაც შესაძლოა გამოიყენებოდეს განსხვავებული 

საზედამხედველო და საგადასახადო რეჟიმები. ეკონომიკური ტერიტორია არ მოიცავს 

საერთაშორისო ორგანიზაციებსა და სხვა ქვეყნების ანკლავებს, რომლებიც მდებარეობენ 

მოცემული ქვეყნის ტერიტორიაზე. 

 ამრიგად, საქართველოს რეზიდენტებს წარმოადგენენ: 

 საქართველოს ეკონომიკურ ტერიტორიაზე მუდმივად მცხოვრები საქართველოს 

მოქალაქეები; 

 უცხო ქვეყნის მოქალაქეები, ორმაგი მოქალაქეობის ან მოქალაქეობის არმქონე 

პირები, რომლებიც ცხოვრობენ ან აპირებენ ცხოვრებას საქართველოში ერთი წლით 

ან მეტი ხნით (გამონაკლისია სტუდენტები, სამკურნალოდ მყოფი პირები და 

დიპლომატიური კორპუსის წარმომადგენლები და მათი ოჯახის წევრები); 

 საქართველოს კანონმდებლობით საქართველოს ტერიტორიაზე რეგისტრირებული 

იურიდიული პირები, უცხოური საწარმოს ფილიალები და შვილობილი 

კომპანიები, წარმომადგენლობები და იურიდიულ პირთან გათანაბრებული სხვა 

ერთეულები; 

 საქართველოს დიპლომატიური და  სხვა ოფიციალური წარმომადგენლობები, 

რომლებიც იმყოფებიან საქართველოს ტერიტორიის ფარგლებს გარეთ. 

 ხოლო არარეზიდენტებია: 

 საქართველოს მოქალაქეები, ორმაგი მოქალაქეობის მქონე პირები ან უცხო ქვეყნის 

მოქალაქეები, რომლებიც არ ცხოვრობენ საქართველოს ტერიტორიაზე; 

 იურიდიული პირები და იურიდიულ პირთან გათანაბრებული სხვა ერთეულები, 

ქართული საწარმოების ფილიალები და შვილობილი კომპანიები, რომლებიც 

მდებარეობენ და საქმიანობენ საქართველოს ეკონომიკური ტერიტორიის გარეთ; 

 უცხოეთის დიპლომატიური და სხვა ოფიციალური წარმომადგენლობები, 

რომლებიც იმყოფებიან საქართველოს ტერიტორიაზე. აგრეთვე, საერთაშორისო 

ორგანიზაციები, მათი ფილიალები და წარმომადგენლობები. 

კითხვარი „მომსახურებით საერთაშორისო ვაჭრობა“ 
 

მომსახურებით საერთაშორისო ვაჭრობის სტატისტიკური გამოკვლევის კითხვარს 

ავსებს ყველა საწარმო, მიუხედავად ორგანიზაციულ-სამართლებრივი ფორმისა, 

ეკონომიკური საქმიანობის სახისა, საკუთრების ფორმისა და საწარმოს ზომისა.  

გამოკვლევაში მონაწილე საწარმოებმა უნდა წარმოადგინონ მათ მიერ საანგარიშო 

პერიოდში იმპორტირებული და ექსპორტირებული მომსახურების მთლიანი 

ღირებულება.  კითხვარი ივსება დარიცხვის პრინციპის საფუძველზე, რაც გულისხმობს, 

რომ მასში უნდა აისახოს საანგარიშო პერიოდის განმავლობაში არარეზიდენტებისათვის 

გაწეული ან არარეზიდენტებისაგან მიღებული მომსახურების მთლიანი ღირებულება და 

არა ფაქტობრივად მიღებული შემოსავლები ან გაწეული ხარჯები. 

კითხვარის შევსება ხდება თავად რესპონდენტის მიერ, ხოლო გამონაკლის 

შემთხვევებში - ინტერვიუერის მიერ რესპონდენტისგან მიღებული ინფორმაციის 

საფუძველზე. 

 

კითხვარი შედგება ოთხი ნაწილისაგან: 

პირველ ნაწილში უნდა მიეთითოს ინფორმაცია კვლევაში მონაწილე საწარმოს 

შესახებ; 

მეორე ნაწილი მოიცავს მონაცემებს არარეზიდენტ(ებ)ისათვის გაწეული 

მომსახურების (მომსახურების ექსპორტი) შესახებ; 

მესამე ნაწილი მოიცავს მონაცემებს არარეზიდენტ(ებ)ისაგან მიღებული 

მომსახურების (მომსახურების იმპორტი) შესახებ. 

მეოთხე ნაწილი ,,საქონლის გადამუშავება საქართველოში“, განკუთვნილია 

მხოლოდ იმპორტირებული საქონლის გადამუშავებით დაკავებული საწარმოებისათვის.  

ექსპორტისა და იმპორტის ნაწილში, მომსახურების სახეების მიხედვით ხდება  

შესაბამისი ქვეყნის, თანხისა და ვალუტის მითითება. 

ქვეყანა - უნდა მიეთითოს ოპერაციაში მონაწილე არარეზიდენტის რეზიდენტობის 

ქვეყანა.  

ვალუტა - უნდა მიეთითოს ის ვალუტა, რომელშიც შეთანხმების მიხედვით 

განხორციელდა მიღებული ან გაწეული მომსახურების ღირებულების შეფასება. მაგ.: 

ლარი, აშშ დოლარი, ევრო და ა.შ.  

მომსახურების ღირებულება უნდა იყოს ნაჩვენები შესაბამის ვალუტაში და არა 

ლარში კონვერტირებული თანხები. 

უნდა აისახოს საანგარიშო პერიოდში გაწეული (მიღებული) მომსახურების 

ღირებულება და არა მომსახურებისათვის ფაქტიურად გადახდილი (მიღებული) თანხა. 

მაგ.: თუ არარეზიდენტმა საანგარიშო პერიოდში მოცემულ საწარმოს გაუწია 100 000 

სავალუტო ერთეულის ღირებულების მომსახურება, მაგრამ საწარმოს მიერ ფაქტიურად 

გადახდილმა თანხამ შეადგინა 15 000 სავალუტო ერთეული, კითხვარში უნდა აისახოს 100 

000 სავალუტო ერთეული და არა 15 000. 

მომსახურების ღირებულების შეფასება ხდება დამატებული ღირებულების 

გადასახადის (დღგ) გარეშე. თუმცა არის გამონაკლისიც, მაგალითად სატრანსპორტო 

მომსახურება, როდესაც რეზიდენტი სატრანსპორტო მომსახურების მიმწოდებელი 

არარეზიდენტ მყიდველს მომსახურების ღირებულების გადახდას დღგ-ს ჩათვლით 

აკისრებს და მისი ცალკე გამიჯვნა შეუძლებელია. ამ შემთხვევაში დღგ შედის 

მომსახურების ღირებულებაში. 

მომსახურების სახეები 

 

კითხვარში წარმოდგენილია მომსახურების სახეების ათი კატეგორია: 

1. საქონლის რემონტი და სხვა ტექნიკური მომსახურება; 

2. სატრანსპორტო მომსახურება; 

3. მოგზაურობა; 

4. სამშენებლო მომსახურება; 

5. სადაზღვევო მომსახურება; 

6. ფინანსური მომსახურება; 

7. ინტელექტუალური საკუთრებით სარგებლობის ხარჯები; 

8. სატელეკომუნიკაციო, კომპიუტერული და საინფორმაციო მომსახურება; 

9. პერსონალური, კულტურული და რეკრეაციული მომსახურება; 

10. სხვა საქმიანი მომსახურება. 

 

1. საქონლის რემონტი და სხვა ტექნიკური მომსახურება  

მოიცავს რეზიდენტების მიერ არარეზიდენტების საკუთრებაში (და პირიქით) 

არსებული საქონლის ტექნიკურ მომსახურებას და როგორც მცირე, ისე კაპიტალურ 

რემონტს. მათ შორის: გემების, თვითმფრინავების და სხვა სატრანსპორტო საშუალებების 

რემონტს. 

 არ მოიცავს სამშენებლო-სარემონტო სამუშაოებს და კომპიუტერების ტექნიკურ 

მომსახურებას და რემონტს. 

მომსახურების ღირებულება   განისაზღვრება განხორციელებული სარემონტო 

სამუშაოების მთლიანი ღირებულებით, მასალების ჩათვლით. 

2. სატრანსპორტო მომსახურება 

სატრანსპორტო მომსახურება კლასიფიცირდება როგორც: 

 საზღვაო სატრანსპორტო მომსახურება; 

 საჰაერო სატრანსპორტო მომსახურება; 

 სარკინიგზო სატრანსპორტო მომსახურება; 

 საავტომობილო სატრანსპორტო მომსახურება; 

 ტრანსპორტის დანარჩენი სახეობები; 

 საფოსტო და საკურიერო მომსახურება. 

მომსახურების ეს კატეგორია გულისხმობს სატრანსპორტო მომსახურებას 

შესრულებულს ერთი ეკონომიკური ტერიტორის რეზიდენტების მიერ სხვა ეკონომიკური 

ტერიტორიის რეზიდენტებისათვის.  

მოიცავს - მგზავრთა გადაყვანას, ტვირთების გადაზიდვას, სატრანსპორტო 

საშუალების იჯარას ეკიპაჟთან ერთად და მის გარეშე, სხვა დაკავშირებულ და დამხმარე 

სატრანსპორტო მომსახურებას, როგორიცაა ტვირთების დამუშავება, დატვირთვა-

გადმოტვირთვის სამუშაოები, ტვირთის შენახვა-დასაწყობება, საჰაერო მიმოსვლის 

კონტროლის მომსახურება, საექსპედიტორო მომსახურება, ნავიგაციის მოსაკრებელი, 

სატრანსპორტო საშუალებების მოვლა-დასუფთავება და სხვა სატრანსპორტო 

მომსახურება. 

არ მოიცავს - მგზავრთა გადაყვანასთან დაკავშირებულ იმ მომსახურებას, რომელსაც 

საქართველოს რეზიდენტი სატრანსპორტო ოპერატორი უწევს არარეზიდენტებს,  

საქართველოს ტერიტორიაზე, ორ პუნქტს შორის გადაყვანისას.  

კითხვარში სატრანსპორტო მომსახურების თითოეული სახე იყოფა სამ ძირითად 

კატეგორიად: მგზავრთა საერთაშორისო  გადაყვანა,  ტვირთების გადაზიდვა და სხვა.  

საფოსტო და საკურიერო მომსახურება მოიცავს წერილების, გაზეთების, 

პერიოდული გამოცემების, ბროშურებისა და სხვა ბეჭდური გამოცემების, ამანათებისა და 

ბანდეროლების შეგროვებას, ტრანსპორტირებას და მიწოდებას. ასევე, ისეთ საფოსტო 

მომსახურებას, როგორიცაა საფოსტო მარკების გაყიდვა, მოთხოვნამდე კორესპონდენციის 

მიღება/გაცემა. 

3. მოგზაურობა 

მოგზაურობა წარმოადგენს ფიზიკური პირების დროებით გამგზავრებას მათი 

მუდმივი საცხოვრებელი ადგილიდან საზღვარგარეთ და იყოფა საქმიან და პირად 

მოგზაურობათ. ექსპორტის ნაწილში, მომსახურების ამ კატეგორიაში კითხვარი 

ითვალისწინებს სასტუმრო და ტურისტული სააგენტოების მომსახურებას, ხოლო 

იმპორტის ნაწილში საზღვარგარეთ მივლინების ხარჯებს. 

მივლინება გულისხმობს სამსახურებრივი დავალების შესასრულებლად 

საქართველოს რეზიდენტი ფიზიკური პირების ნებისმიერი ხანგრძლივობით ყოფნას 

საზღვარგარეთ, იმ პირობით, რომ არ მოხდება მათი რეზიდენტობის ცვლილება. 

მომსახურების ღირებულება განისაზღვრება, როგორც მივლინების დროს მათ მიერ უცხო 

ქვეყანაში საქონლის და მომსახურების შეძენისას გაწეული ხარჯების ჯამი. 

მომსახურების ამ კატეგორიაში საჭიროა გამოიყოს არარეზიდენტების მიერ 

დაფინანსებული მივლინების ხარჯები. საზღვარგარეთ მივლინების ხარჯებში არ 

ჩაითვლება მივლინებული პირის/პირების საქართველოდან მივლინების ქვეყნამდე და 

უკან მგზავრობის ღირებულება. ასეთი მგზავრობის ღირებულება წარმოადგენს 

საერთაშორისო სატრანსპორტო მომსახურებას - მგზავრები, ტრანსპორტის სახის 

შესაბამისად. 

4. მშენებლობა 

  მშენებლობა მოიცავს  კაპიტალური აქტივების შექმნას, აღდგენას, რემონტს, 

მშენებლობამდე საჭირო სამუშაოების ჩატარებას, სპეციალურ სამშენებლო სამუშაოებს, 

სამშენებლო სამუშაობის ჩატარებისას მოწყობილობების მონტაჟს, დემონტაჟს, 

დამამთავრებელი ეტაპის სამშენებლო და მოსაპირკეთებელ სამუშაოებს, სხვადასხვა 

კომუნიკაციების გაყვანის სამუშაოებს, აგრეთვე შენობა-ნაგებობების და კონსტრუქციების 

(სარკინიგზო ლიანდაგები, ხიდები და გვირაბები, ავტომაგისტრალები, საზღვაო 

პორტებსა და აეროპორტებში დამონტაჟებული კონსტრუქციები) სარემონტო სამუშაოებს 

და სამშენებლო ობიექტების ტექნიკურ მომსახურებას. 

სამშენებლო მომსახურება იყოფა ორ კატეგორიად: მშენებლობა საზღვარგარეთ და 

მშენებლობა საქართველოში.  

მშენებლობა საზღვარგარეთ - მოიცავს  საქართველოს რეზიდენტი სამშენებლო 

კომპანიების მიერ არარეზიდენტებისათვის საქართველოს ტერიტორიის გარეთ 

შესრულებულ სამშენებლო სამუშაოებს და იმ ქვეყანაში შეძენილ საქონელსა და 

მომსახურებას, რომელშიც ეს საწარმოები ახორციელებენ სამშენებლო საქმიანობას; 

მშენებლობა საქართველოში - მოიცავს არარეზიდენტი სამშენებლო კომპანიების 

მიერ საქართველოს ტერიტორიაზე, საქართველოს რეზიდენტებისათვის შესრულებულ 

სამშენებლო სამუშაოებს, ასევე ამ არარეზიდენტ საწარმოთა მიერ საქართველოში შეძენილ 

საქონელსა და მომსახურებას. 

მშენებლობის ვადა არ უნდა აღემატებოდეს ერთ წელს. 

5. სადაზღვევო მომსახურება 

სადაზღვევო მომსახურება გულისხმობს მომსახურებას რომელსაც უწევენ 

არარეზიდენტი სადაზღვევო კომპანიები საქართველოს რეზიდენტებს სიცოცხლის და 

ტვირთების დაზღვევის ხელშეკრულების დადებისას და სხვა.  

საჭიროა გამოიყოს გადახდილი სადაზღვევო პრემია და ანაზღაურებული ზარალი. 

მომსახურების ამ კატეგორიაში შედის აგრეთვე, დამხმარე სადაზღვევო 

მომსახურებები - სადაზღვევო აგენტების და ბროკერების საშუამავლო მომსახურება, 

სადაზღვევო რისკებისა და სადაზღვევო პრემიების გაანგარიშების მომსახურება, 

ზარალის შეფასება, საკონსულტაციო მომსახურება სადაზღვევო საკითხებზე და სხვა. 

6. ფინანსური მომსახურება 

ფინანსური მომსახურება მოიცავს ბანკების და სხვა საფინანსო შუამავლების მიერ 

გაწეულ მომსახურებას. იგი მოიცავს მომსახურებას, რომელიც ანაზღაურდება საკომისიოს 

სახით საკრედიტო ბარათების გახსნისთვის, სესხების მომსახურებისთვის, ვალუტის 

გაცვლისთვის, ფულადი სახსრების გატანისთვის, საგადასახადო შეკვეთების 

შესრულებისათვის, საანგარიშსწორებო ანგარიშების გახსნისთვის, საკრედიტო ბარათების 

გაცემისათვის, ფასეულობების და ფასიანი ქაღალდების შენახვისათვის, ყველა სახის 

ფინანსური შუამავლობის შესახებ გაწეული კონსულტაციებისათვის და ა.შ. 

არ შედის სესხზე დარიცხული პროცენტის გადახდა. 

7. ინტელექტუალური საკუთრებით სარგებლობის ხარჯები 

აღნიშნული ხარჯები მოიცავს გადახდილ საფასურს პატენტების, სავაჭრო ნიშნების, 

საავტორო უფლებების (წიგნებზე, კომპიუტერულ პროგრამებზე, კინემატოგრაფიულ 

ნამუშევრებზე) და სხვა ინტელექტუალური საკუთრების დროებითი სარგებლობისა და 

გავრცელებისათვის. 

იყოფა ოთხ კატეგორიად: 

 სავაჭრო ნიშნებზე ლიცენზიებისა და ფრანშიზას საფასური - იგულისხმება 

მხოლოდ სავაჭრო ნიშნებისა და ფრანშიზას სარგებლობის საფასური და არა 

მათი ყიდვა-გაყიდვა. 

 სამეცნიერო კვლევების და განვითარების შედეგების  გამოყენების ლიცენზიის 

საფასური - მოიცავს სამეცნიერო კვლევების და განვითარების პროცესში 

წარმოშობილი საკუთრების უფლებების გამოყენების საფასურს. 

 პროგრამული უზრუნველყოფის კვლავწარმოების და/ან გავრცელების 

ლიცენზიის საფასური - მოიცავს ორიგინალი კომპიუტერული პროგრამების 

სალიცენზიო ხელშეკრულებების მეშვეობით სანქცირებულ კვლავწარმოების 

და/ან გავრცელების საფასურს. გავრცელება არ ნიშნავს საცალო და საბითუმო 

გაყიდვებს. რაც შეეხება პროგრამული უზრუნველყოფის გამოყენებასთან 

დაკავშირებულ ლიცენზიებს, აღნიშნული უნდა ჩაირთოს კომპიუტერული 

მომსახურების ნაწილში. ამავე კატეგორიაში შედის კომპიუტერული 

პროგრამის პაკეტის ასლის გაყიდვა, რომელიც ინდივიდუალურად შეიძინა 

ფიზიკურმა პირმა ან კომპანიამ საკუთარი სარგებლობისთვის.  

 აუდიოვიზუალური და მასთან დაკავშირებული პროდუქტების 

კვლავწარმოებაზე და/ან გავრცელებაზე ლიცენზიის საფასური, რაც მოიცავს 

აუდიოვიზუალური პროდუქტების ან პროტოტიპების (მაგალითად 

კინემატოგრაფიული ნაწარმოები და ხმის ჩანაწერი) სალიცენზიო 

ხელშეკრულებების მეშვეობით სანქცირებული კვლავწარმოების და/ან 

გავრცელების საფასურს, საკომისიოებს. აღსანიშნავია, რომ აქვე უნდა 

ჩაირთოს აუდიოვიზუალური პროდუქციის გამოყენებასთან 

დაკავშირებული ლიცენზიების საფასური.  

 

8. სატელეკომუნიკაციო, კომპიუტერული და საინფორმაციო მომსახურება 

აღნიშნული მომსახურება იყოფა სამ კატეგორიად: 

 სატელეკომუნიკაციო მომსახურება - მოიცავს ხმის, გამოსახულების, 

მონაცემების ან სხვა საინფორმაციო ნაკადების გადაცემას სატელეფონო, 

საკაბელო, რადიო-სატელევიზიო, სატელიტური კომუნიკაციების 

სისტემებით. ასევე მოიცავს მობილური სატელეფონო კავშირის და 

ინტერნეტთან წვდომის მომსახურებას. 

 კომპიუტერული მომსახურება - მოიცავს პროგრამული უზრუნველყოფის 

შექმნასა და დანერგვასთან დაკავშირებულ ოპერაციებს: შეკვეთილი 

პროგრამების შექმნას, მიწოდებას და დოკუმენტაციის უზრუნველყოფას, 

მზა ელექტრონული პროგრამების შეძენას/გაყიდვას, პროგრამული 

უზრუნველყოფის ლიცენზიების მოპოვებას/მიწოდებას. ამასთან, ამ 

კატეგორიის მომსახურებაში შედის მონაცემთა დამუშავების, შექმნის, 

აღდგენის, სერვერზე განთავსების, შენახვისა და მონაცემთა ბაზებთან 

მუშაობის ოპერაციები; ვებ–გვერდების შემუშავების, დიზაინის შექმნისა და 

განთავსების მომსახურება; კომპიუტერული ტექნიკის და პროგრამული 

უზრუნველყოფის ინსტალაციის, შეკეთებისა და ტექნიკური მომსახურების 

ოპერაციები; ასევე, მოიცავს პროგრამული უზრუნველყოფის სისტემების 

საკუთრების უფლებების გაყიდვასა და შეძენას.  

არ მოიცავს პროგრამული უზრუნველყოფის კვლავწარმოებასა და/ან 

გავრცელებასთან დაკავშირებულ ლიცენზიებს. ამ კატეგორიის 

ლიცენზიების საფასური შედის ინტელექტუალური საკუთრებით 

სარგებლობის მომსახურებაში. კერძოდ, პროგრამული უზრუნველყოფის 

კვლავწარმოების და/ან გავრცელების ლიცენზიის საფასურში. 

 საინფორმაციო მომსახურება - მოიცავს მასობრივი ინფორმაციის 

საშუალებებისათვის ახალი ამბების, ფოტოგრაფიული მასალისა და 

თემატური სტატიების მიწოდებას; მომხმარებლებისათვის მონაცემთა 

გადაცემას და საინფორმაციო მხარდაჭერას მონაცემთა ბაზების და 

საინფორმაციო-კომპიუტერული სისტემების გამოყენებით. ასევე, 

გაზეთებზე და პერიოდულ გამოცემებზე ხელმოწერის მომსახურებას. 

9. პერსონალური, კულტურული და რეკრეაციული მომსახურება 

 იყოფა ორ კატეგორიად: 

 აუდიოვიზუალური და მასთან დაკავშირებული მომსახურება - მოიცავს 

მხატვრული ფილმების, თეატრალური სპექტაკლების, მუსიკალური, 

საცირკო, რადიო და სატელევიზიო პროგრამების შექმნას, მუსიკალური 

ნაწარმოების ჩაწერას, საკაბელო და სატელიტური ტელევიზიის 

ხელმისაწვდომობას, აუდიოვიზუალური და მასთან დაკავშირებული 

პროდუქციის გაქირავებას. ასევე, საავტორო უფლებებით დაცული 

ხელნაწერების, ორიგინალი ხმის ჩანაწერების, ფილმების და ა.შ. შეძენა-

გაყიდვას. აგრეთვე, მზა და შეკვეთით დამზადებული აუდიოვიზუალური 

პროდუქციის ელექტრონულ მიწოდებას.  

არ მოიცავს აუდიოვიზუალური პროდუქციის გამოყენებასთან და/ან 

გავრცელებასთან დაკავშირებულ ლიცენზიებს. ამ კატეგორიის 

ლიცენზიების საფასური შედის ინტელექტუალური საკუთრებით 

სარგებლობის მომსახურებაში. კერძოდ, აუდიოვიზუალური და მასთან 

დაკავშირებული პროდუქტების კვლავწარმოებაზე და/ან გავრცელებაზე  

ლიცენზიის საფასურში. 

  სხვა პირადი, კულტურული და გასართობი მომსახურება მოიცავს 

მუზეუმების და სხვა კულტურულ-საგანმანათლებლო დაწესებულებების 

მომსახურებას; წიგნების და ხელოვნების ნიმუშების გამოფენების, 

ბაზრობების ორგანიზების, ჩატარების და მონაწილეობის მომსახურებას; 

მომსახურებას ნებისმიერი სახის სპორტული ღონისძიების 

ორგანიზებისათვის, სპორტული მსაჯების მომსახურებისათვის და ა.შ. 

მომსახურების ამ ჯგუფში ასევე შედის მასწავლებლებისა და სამედიცინო 

მუშაკების მიერ საზღვარგარეთ გაწეული მომსახურება; გარდა ამისა, 

წლიური და სხვა რეგულარული და ერთჯერადი საწევროების გადახდა 

კულტურული ცენტრებისა და სხვა კულტურული დაწესებულებებისათვის. 

 

10. სხვა საქმიანი მომსახურება 

იყოფა სამ კატეგორიად: 

 სამეცნიერო–კვლევითი და საცდელ–საკონსტრუქტორო საქმიანობასთან 

დაკავშირებული მომსახურება - მოიცავს მომსახურებას, რომელიც 

დაკავშირებულია ფუნდამენტურ კვლევებთან და ექსპერიმენტულ 

გათვლებთან, ახალი პროდუქტების შექმნის მიზნით, მეცნიერების 

საბუნებისმეტყველო, ტექნიკურ, სოციალურ და ჰუმანიტარულ დარგებში. 

 მართვასთან დაკავშირებული  საკონსულტაციო მომსახურება - მოიცავს 

იურიდიულ, საგადასახადო, საბუღალტრო აღრიცხვის, აუდიტის 

მომსახურებას, ასევე საკონსულტაციო მომსახურებას მენეჯმენტის და 

საზოგადოებასთან ურთიერთობის სფეროში, სარეკლამო და ბაზრის კვლევის 

მომსახურებას. 

 ტექნიკური, ვაჭრობასთან დაკავშირებული და სხვა საქმიანი მომსახურება - 

მოიცავს არქიტექტურულ-საინჟინრო, სამეცნიერო და სხვა ტექნიკურ 

მომსახურებას. უძრავ - მოძრავი ქონების იჯარას (სატრანსპორტო 

საშუალებების გარდა), საოპერაციო ლიზინგის მომსახურებას, ნარჩენების 

მართვის და გარემოს დაბინძურების საწინაააღმდეგო საქმიანობასთან 

დაკავშირებულ მომსახურებას, ასევე ვაჭრობასთან დაკავშირებულ და სხვა 

საქმიან მომსახურებას რომელიც არ შედის არცერთ მომსახურების 

კატეგორიაში. 

 

 

 


